
  యు ద్ధ కాం డ ము





మహిసురల్ దీర్ఘ సు - మంగలి యనుచు 

బహువిధంబుల నన్నుఁ - బలుకుదు రెపుడు 

వర్ణిత గుణపుత్ర - వతియని చూచి 

నిర్ణయింపుదురు గా - ని వచింపరిట్లు 

వారెల్లరు నసత్య - వాదులై యెఱుఁగ 

నేరక యవి నమ్మి - నిజమని యుందు 

నాదు కన్యాలక్ష - ణంబులు చూచి 

వైదేహి రమణుఁడ - ధ్వరములు సేయ 4170

దీక్షితురాలౌచు - దీనులఁ బ్రోచు 

పక్షంబుతో నను – పలుకు లేమయ్యె ? 

భాగ్య రేఖలు చూచి - పట్టాభిషిక్త 

యోగ్య యీసీత ప్రి - యుండును దాను 

కలిత సామ్రాజ్య సౌ - ఖ్యంబులఁ దేలి 

విలసిల్లు ననుమాట - విఫలమై పోయె 

వీరపత్నియనంగ - వినియుందుఁ గాని 

వీఱిడి యిల్లాల - వినియున్కి లేదు 

లక్షణంబులు విఫ - లతను వైధవ్య 

లక్షణంబులకు నా - లయములై మించె 4180

జతగూడి సోగలౌ - సన్న వెంట్రుకల 

నతినీలమగు వేణి - యందంబుఁ జూచి 

ముడివాటు లేక మో - మున రేకవాఱి 

యెడమచ్చి కనుబొమ్మ - యిక్కువల్ చూచి 

బటువులై నేకమై - పలుచనై రోమ 

ఘటితంబు గాని జం - ఘాద్వయిఁ జూచి 

చాలంగ మెఱుఁగెక్కి - సన్నమై కదిసి

